
			Reunido o xurado da II edición do Premio Agustín Fernández Paz de Narrativa Infantil e Xuvenil pola Igualdade, convocado polo Instituto de Estudos Chairegos, o Concello de Vilalba e Edicións Xerais de Galicia, o día 27 de outubro de 2018, e constituído pola escritora María Reimóndez, gañadora da primeira edición do certame, polo editor Manuel Bragado e pola crítica literaria e tradutora Isabel Soto, acordou por unanimidade premiar a obra titulada: Tres bichicomas, dúas illas e unha serea.

		

	
		
			A Mariña e a Roque, que me
descubriron a cola de serea de Mari
cando aínda non reparara nela.
Grazas por aprenderme a mirar.

			Malísimas noticias

			Edelmira odiaba dúas cousas por riba de todas as demais: a nata do leite e o seu nome. A nata do leite conseguía eliminala cun coador vello e enferruxado que a acompañaba a todas as partes dentro da súa mochila. Era tan grande que tan só deixaba un furadiño onde cabía con dificultade o mapa de Illa Xouba. A segunda cousa que odiaba, o seu nome; non había maneira de evitalo. A ela non lle gustaba Edelmira, nin Edel, nin Delmi, nin Mira, nin nada. A ela gustaríalle chamarse Lara, como a avoa. Pero disque escolleran o seu nome polo avó Edelmiro e, polo tanto, imposible mudalo. Que cousa estraña. Dicían que ela era cuspidiña á avoa Lara e, en cambio, levaba o nome do avó Edelmiro. Aos grandes non hai quen os entenda! E, claro, tampouco lle gustaba nada o avó Edelmiro. Non o odiaba, como sucedía coa nata do leite e o seu nome, pero non lle caía nada ben. Nunca tiña un sorriso e andaba a rosmar cos dentes atravesados contra o mundo. Sempre fora un túzaro, si, pero dende que a avoa Lara morrera non había quen o aturase. Por iso, cando aquel día papá anunciou que pasaría os meses do verán con el, a Edelmira case lle dá mal. 

			—Como? Pasar as vacacións soa en Marabilia? Éche unha broma…

			—Este ano ha ser así, miña filla. 

			Papá remexía no seu maletín e Edelmira enfadouse. Por que sempre que quería sacarlle ferro a un asunto, papá fedellaba na maleta do traballo?

			[image: ]

			—Papá, iso non pode ser…

			—E logo por que non?

			—Porque ao avó Edelmiro non lle gusto. 

			—Non digas parvadas. Mírao polo lado positivo: has pasar unhas vacacións nunha casiña preto do mar, libre da ollada sempre molesta dos teus pais e cun avó que che ha deixar facer o que che pete con tal de que non lle deas a lata.

			—O ano pasado dixeches que quedaba pendente a visita a Londres, papá… Eu non quero ir a Marabilia.

			—As cousas mudaron, Edelmira. Mamá conseguiu por fin un contratiño de dous meses e eu, xa sabes, co tema dos refuxiados..., de vacacións nin falar! Por iso pensamos que…

			—Pensamos? Vaiche boa! A min ninguén me preguntou nada.

			—E que lle queres, Edelmira? Quedar na cidade con esta calor? Estás tola! Ademais, así faslle compaña ao avó. Dende que a avoa Lara marchou non hai nada que o anime. 

			—Dirás «dende que a avoa Lara morreu». 

			—Si, claro, que dixen eu?

			—Dixeches «dende que a avoa marchou». E a avoa non marchou: morreu. Ela nunca marcharía porque si nin me deixaría soa co avó Edelmiro. E morrer é outra cousa.

			Edelmira deu media volta e foise. O pai seguía buscando obxectos desaparecidos no seu maletín misterioso. Decidido. Edelmira marcharía para Marabilia os meses de xullo e agosto. Serían oito semanas co seu avó que lles virían estupendamente. A un para ver se se animaba, porque, xaora, a marcha da avoa Lara deixárao ben amoucado. Á outra, á súa pequecha, para ver se acougaba un chisco. Abofé que dende que fixera os nove anos andaba algo protestona e resabida de máis! Iso pensaba o pai de Edelmira (nin Edel, nin Delmi, nin Mira, nin nada: Edelmira).

			Namentres, a pícara contáballe as súas coitas á avoa Lara. Sempre fora a súa amiguísima e dende que morrera, moito máis. A xente dicía que non podía vela, pero Edelmira si. Cando a botaba moito en falta, estendía nos xeonllos o mapa de Illa Xouba e exploraban xuntas os seus lugares máis secretos. 

			Só hai que abrir ben os ollos, murmuraba Edelmira, só hai que abrir ben os ollos.

			Pero este, o de atopar á avoa Lara en Illa Xouba, era o seu pequeno gran segredo. Ninguén podía sabelo.

			(Boh!, agás vós, claro.)

		

	
		
			2

			Un avó moi rosmón

			Revisou a maleta polo miúdo. Non quería esquecer nada importante na cidade! Meteu libros, tableta, xoguetes, plastilina, acuarelas, tesoiras e unha morea de cachifallos para facer o verán máis entretido. E tamén o mapa de Illa Xouba, por suposto.

			—Non sei para que levas a tableta. Total, en Marabilia non tes conexión a Internet –advertiulle a súa nai.

			—Daquela, vou estar dous meses no cu do mundo e aínda por riba sen Internet? Iso é crueldade!

			Edelmira estaba cabreada, moi cabreada. Aquel verán anunciábase como o máis terrible da súa vida. E non podía nin imaxinar a vergoña de chegar ao cole e explicarlles aos seus colegas que pasara todas as vacacións coa única compaña dun avó rosmón. Vaia desastre tan desastroso! 

			No fondo, a pícara seguía a pensar que era unha broma e agardou e agardou a que os pais lle contasen o plan de verdade. Pero os días foron pasando e chegou o momento da partida sen outro plan á vista. 

			A cidade de Crotonia quedou atrás coas súas altas chemineas grises, os muros de formigón e as fábricas químicas. Atravesaron a montaña e viaxaron no coche durante máis dunha hora ata chegaren a Marabilia. Antes, claro, houbo que pasar centos de curvas, o monte de chumbeiras, oliveiras, laranxeiras, érbedos, o regato Fiumare e unha parada para vomitar (xa vos dixen que Marabilia quedaba no cu do mundo). 

			O avó saíu recibilos ao camiño acompañado da súa gata Can.

			—Ola! Como estás? –saudouno o seu pai–. Que, Edelmira? Non vas dicirlle ola ao teu avó?

			Edelmira deulle un tímido bico e murmurou un ola que nin sequera escoitaron as punteiras dos seus zapatos. 

			—Que tes, Edelmira? –espetoulle de súpeto o avó coa súa voz rouca. 

			Seguro que el non o quixo facer á brava, pero á nena deulle tal susto que case cae patas arriba.

			—Nada, avó, cousas miñas.

			—As túas cousas, as túas cousas… Veremos como nos vai este verán a min e ás túas cousas…

			Cando o coche do seu pai desapareceu á noitiña, Edelmira pensou que aquel ía ser un verán moi raro. 

			—Avoa Lara, se ti estiveses aquí estas vacacións habían ser estupendas –murmurou con algo de mágoa Edelmira, namentres desfacía aquela maleta xigantesca onde cabería mesmo un elefante africano (son moito máis grandes ca os elefantes asiáticos, que o viu Edelmira na televisión).

			—Edelmira, ven cear!

			En canto a cativa baixou á cociña revirou o bico.

			—E logo por que torces o fociño, Edelmira? –preguntoulle o avó con algo de desagrado.

			—É que non me gusta moito a sopa –dixo ben baixiño a nena.

			—Iso non é nada. Se che gusta un pouco xa abonda para que cees esta cunquiña. Veña, dálle. Se queres, logo podes beber un vaso de leite.

			Como mamá a avisara moito de non levarlle a contraria ao avó, Edelmira sorbeu e sorbeu naquel líquido amarelo con moito noxo ao principio, menos noxo polo medio e ningún noxo ao final. Non sabía ben, xaora, pero ben se comía. Era peor o puré de acelgas do comedor do cole (puag!, ese si que lle daba náuseas). O do leite, nin falar, seguro que tiña nata.

			—Mira, Edelmira, eu sei que non viñeches a Marabilia de boa gana. 

			Como o avó normalmente non falaba, cando o facía metíalle uns sustos tremendos.

			—Non é iso, avó, é que…

			—Mira –interrompeuna–, imos facer un trato. Eu vouche deixar que fagas o que queiras. Tanto me ten. Total, aquí non hai perigo ningún. Só che vou poñer tres normas que deberás cumprir ao pé da letra. Unha: cando eu te chame, contestas inmediatamente.

			—Vale.

			—Dúas: non quero que nunca, nunca te metas na auga do mar. Nunca. As ondas, con só tocarche as dedas, xa te levan canda elas.

			—Pero, avó, se aquí non hai praia! Estes cantís son altísimos! –contestou abraiada Edelmira.

			—E tres: non collas a caixa de ébano da avoa. É o único que me queda dela.

			Edelmira virou encarnada coma unha cereixa. Precisamente media hora antes estivera remexendo no xoieiro da avoa. Os seus colares, pendentes e pulseiras eran o tesouro pirata máis prezado. A avoa dixéralle que algún día había herdar aquela presada de ouro, prata e acibeche, pero para ese día aínda debía faltar.

			—Vas cumprir esas tres normas? Do resto, miña filla, podes facer o que che pete –o avó cravou os seus ollos azuis na cariña colorada da neta–. De acordo?

			—De acordo –aceptou a rapariga.

			Coa mesma, Edelmira marchou dar unha volta polo mapa de Illa Xouba.

			Responder á primeira, non pisar o mar e non tocar o xoieiro da avoa.

			Chupado.

		

	
		
			3

			Quen vén aí?

			Pasou un día, pasou outro, pasou outro máis e Edelmira cada vez escapaba máis a Illa Xouba. Logo non saía dela. O avó apenas falaba, dáballe de xantar e mandábaa para a cama cando se facía noite. Poñíalle o almorzo nada máis erguerse e marchaba para a eira no preciso instante en que Edelmira tiraba a metade da cunca polo desaugadoiro para sacarlle a nata. Así que se levaban ben, non rifaban nin nada, pero Edelmira aburríase.

			E era unha mágoa, porque lugar non o había mellor. A casa atopábase na ladeira dun outeiro, moi preto do resto das casas de Marabilia. Cara a arriba había un terreo cuberto de fieitos e mato baixo onde pastaban as tres ovellas do avó. E máis, máis arriba había unha costa pina que levaba a Cómaros Altos, dende onde se enxergaba por un lado a aldea e, polo outro, o mar inmenso. Edelmira podía estar horas e horas nese lugar, mirando sen se fartar. Por alí navegaban grandes mercantes, transatlánticos de pasaxeiros, veleiros e barcos pesqueiros que recalaban no porto de Crotonia. Cara ao outro lado, estaba a pequena aldea onde vivía unha media ducia de vellos coma o seu avó e, máis alá, un monte de érbedos, chumbeiras, vides, laranxeiras e oliveiras. E sempre había silencio, sempre. Para Edelmira iso era terrible porque silencio só pode significar aburrimento.

